
Gh'era Armerigo zà fæto Marcheize

De Ferrara: o sta Dio ringraziando

Dro titolo e l'onô, che a lê o ghe reize,

Za Gexe int'ra so testa fabricando.

Azzo Segondo gh'è, che solo atteize

Berengario d'andâ sempre frosciando,

E doppo abberruffæ mi a ti, ti a mì,

Tanto o fe, che l'Italia o sostegnì.

Mira sò figgio nominaoù Bertasso,

Che in Germania o mostrò ro so varô,

E sobacchæ ri Dañj da bravasso

Otton gh'œu dâ so figgia, e fâghe onô.

Veddighe a fianco Ugon che sempre basso

De Romma o pœu tegnî ro forte umô:

Marcheise dell'Italia o se dirà,

E ra Toscana in fren o tegnirà.

Tebaldo, e Bonifaçio con Beatrixe

Poi gh'eran, e da lô prole no gh'era,

Sicchè reston re sœu speranze sbrixe,

Ma uña rœusa cacciò ra Primavera:

Sta gran moære de razza Imperarixe.

Dè a ra luxe Matilde bella, e altera,

Quella, che in cera fe cangiâ i coroî

Con forza, e con saveì a ri Imperoî.

D'ommo sta donna ro coraggio ha in faccia,

E s'a guarda con ri œuggi a l'innamora.

Là a sommette Normandi, e chì a dà caccia

A ro forte Guiscardo a ra malora:

Chì a rompe Enrigo quarto, a ro recaccia,

E dra sò gran bandera Iddio a ne onora.

Poi ro Pappa a remette in ra so ærtura,

E in Romma trionfante a l'assegura.

Accanto a l'ha, chi l'amma, e ghe vœu ben,

Azzo quinto marîo, e compagnon:

Ma d'Azzo quarto da ro scianco ven

De grendi Personaggi uña region:

A va in Germania, donde pâ che in tren

L'aspête Guelfo in arme leventon,

Figgio de Cunegonda, e sta Romaña

Razza, fin in Baviera, a s'imbazaña.

Là in ra casa Guelfoña za mancâ

Pâ che a vagghe semenze semenando,

E in ri sœu Guelfi sempre megiorâ,

Ciù ingrandîa ra potenza a va lasciando,

E a forza dro valô dra sò gran spâ,

Con l'aggiutto de Dio se va slargando,

Tanto che con ro çê zœu moæ a confiña,

E ra Germania a lê tutta s'inchiña.

Ma uguale parêntaoù da sto gran sccianco

Int're l'Italia ancora ghe fioriva:

Chì Betordo, chì Guelfo ven de fianco,

Azzo ro sesto poi de là n'usciva.

Da questi naturæ, ni ciù ni manco

Intaggi, sta gran stirpe o ghe scroviva:

Rinardo int'ro mirâ tante prodezze,

Pensæ che smanie, che sciaratti o feççe.

